
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 15.5.2020.
Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“ broj: 49/06, 76/11 i 89/11), rješavajući po prigovoru XXXX YYYY, protiv Ministarstva unutrašnjih poslova Županije Zapadnohercegovačke, zbog obrade ličnih podataka putem GPS uređaja instaliranog u službenom vozilu, Agencija za zaštitu ličnih podataka u Bosni i Hercegovini, d o n o s i:

R J E Š E NJ E  
I. Prigovor XXXX YYYY protiv Ministarstva unutrašnjih poslova Županije Zapadnohercegovačke, zbog obrade ličnih podataka putem GPS uređaja instaliranog u službenom vozilu, usvaja se kao djelimično osnovan.  
II. Nalaže se Ministarstvu unutrašnjih poslova Županije Zapadnohercegovačke da donese interni akt kojim će regulisati prikupljanje podataka putem GPS uređaja i obavijestiti policijske službenike o instaliranom GPS sistemu u službenim vozilima.

III. Ministarstvo unutrašnjih poslova Županije Zapadnohercegovačke dužno je izvršiti naloženu upravnu mjeru i dostaviti dokaze o tome Agenciji za zaštitu ličnih podataka u Bosni Hercegovini u roku od 15 dana od dana prijema ovog rješenja.

O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je 9.3.2020. prigovor XXXX YYYY (u daljem tekstu: podnosilac prigovora), protiv Policijske uprave Široki Brijeg, Odjela za profesionalne standarde Uprave policije Ministarstva unutrašnjih poslova Županije Zapadnohercegovačke i Ministarstva unutrašnjih poslova Županije Zapadnohercegovačke (u daljem tekstu: MUP ŽZH), zbog obrade ličnih podataka putem GPS uređaja.
U prigovoru je navedeno da je Odsjek za unutrašnju kontrolu dana 22.1.2019. od Policijske uprave Široki Brijeg zaprimio Zahtjev za pokretanje internog postupka protiv podnosioca prigovora broj: 02-2-8/2-645-230-2391/19 od 22.11.2019. zbog teže povrede službene dužnosti opisane u članu 107. stav 1. Zakona o policijskim službenicima Županije Zapadnohercegovačke („Neizvršenje, nesavjesno, nepravovremeno ili nepažljivo izvršenje službenih zadataka“)
Dalje, navedeno je „Prema navodima Zahtjeva za pokretanje internog postupka, moj nadređeni je uvidom u GPS sistem instaliran u službenom neoznačenom vozilu Dacia Duster (kojim sam, obavljajući redovnu smjenu na poslovima kriminalističkog istražitelja PU Široki Brijeg, upravljao dana 19.11.2019. u vremenu od 14.00 do 22.00 sati) utvrdio da se predmetno vozilo određeni vremenski period nalazilo parkirano u Frankominskoj ulici u Širokom Brijegu, te prema navodima Zahtjeva na taj način u tom vremenskom periodu navodno nisam izvršavao zadaće koje su mi povjerene. U prilogu zahtjeva za pokretanje internog postupka Odjelu za profesionalne standarde Uprave policije MUP-a ŽSH od strane PU Široki Brijeg dostavljena je moja službena bilješka i kopija lokacije putem GPS uređaja službenog neoznačenog vozila Dacia Duster XXX-X-XXX za dan 19.11.2019.“
Takođe, navedeno je da MUP ŽZH nije donio interni akt prije, a niti poslije instaliranja GPS uređaja u službena vozila kako bi policijski službenici bili informisani o svrsi korištenja sistema, o kontroloru, prijemnom organu ili trećoj strani kojoj će podaci prikupljeni GPS sistemom biti dostavljeni, te o posljedicama u slučaju da policijski službenik odbije da vozilo koje koristi u službene svrhe bude praćeno putem GPS sistema.
Podnosilac prigovora je naveo da je prekršen član 30. Zakona o radu, kojim je propisano da se lični podaci radnika ne mogu prikupljati, obrađivati, koristiti ili dostavljati trećim licima, osim ako je to određeno zakonom ili ako je to potrebno radi ostvarivanja prava i obaveza iz radnog odnosa.

Dalje, podnosilac je naveo „U mom slučaju Policijska uprava Široki Brijeg, Uprava policije MUP-a ŽZH, Odjel za profesionalne standarde i MUP ŽZH su obrađujući lokacijske podatke službenog vozila Dacia Duster za dan 19.11.2019. u vremenu od 14.00 do 22.00 sati posredno utvrdili moj identitet jer sam upravljao vozilom, te su na taj način uz drugu dokumentaciju nezakonito obradili moje lične podatke i proslijedili ih trećoj strani“
Na kraju, podnosilac prigovora ističe da je MUP ŽZH, osim u vozilo Dacia Duster koje koristi Policijska uprava Široki Brijeg, nezakonito, bez donošenja internog akta, instaliralo GPS uređaje u gotovo sva službena vozila, te nezakonito obrađuje prikupljene podatke putem sistema GPS uređaja i posredno nezakonito obrađuje lične podatke policijskih službenika i prosljeđuje ih trećim licima.

U prilogu prigovora dostavljena je fco. Odgovora broj: 02-2-4-10/20-1 od 23.1.2020, koji je MUP, Uprava policije, Odjel za profesionalne standarde poslao podnosiocu prigovora.
S ciljem potpunog utvrđivanja činjenica i okolnosti u ovoj upravnoj stvari, Agencija je aktom broj: UP1 03-1-37-1-59-2/20 VL od 26.03.2020, zatražila od MUP-a ŽZH, da Agenciji dostavi pismeno izjašnjenje na sve navode iz prigovora, te informaciju po kom pravnom osnovu i u koju svrhu je uspostavljen predmetni GPS uređaj, da li su policijski službenici informisani o svrsi korištenja GPS uređaja, te da li je prikupljanje podataka putem GPS uređaja regulisano internim aktom MUP-a ŽZH.
U izjašnjenju broj: 02-1-182/20 od 9.4.2020. MUP ŽZH je naveo „U samom prigovoru vidljivo je da je policijski službenik XXXX YYYY, dana 19.11.2019. po rasporedu obavljao službene poslove istražitelja krivičnih djela u vremenu od 14.00 do 22.00 sata sa policijskim službenikom krim tehničarom XXXX YYYY vršeći obilazak užeg i šireg područja mjesta Privalj, grad Široki Brijeg, koristeći neoznačeno vozilo marke Dacia Duster reg. oznaka XXX-X-XXX. Krim tehničar XXXX YYYY zbog bolesti u 17:30 sati napustio je službu, a policijski službenik XXXX YYYY otišao je svojoj porodičnoj kući u Frankopanskoj ulici u Širokom Brijegu, gdje je parkirao vozilo sve do 21:24 sata, tj. 3 sata i 54 minute za što nije javio neposrednom rukovoditelju, kao niti rukovodnom policijskom službeniku u II smjeni, a ni voditelju smjene gdje se nalazio u vremenu od 17:30 do 21:24 sata. Prilikom dolaska u službu upoznat je sa raspisivanjem operativne potrage za osobom N.S. koja je pobjegla u nepoznatom smjeru vezano za počinjenje kaznenog djela na području Čitluka i Ljubuškog, a napustila je vozilo u mjestu Privalj, a sve kako bi drugi policijski službenici, kao i policijski službenik XXXX YYYY vršeći obilazak navedenog područja pronašli odbjeglo lice. PU Široki Brijeg istog dana u 21:30 sati zaprimila je prijavu krađe vozila u mjestu G.Mamići, a za koje su postojali osnovi sumnje da je otuđilo lice N.S. koje je pobjeglo i za kojim je vršena potraga u mjestu Privalj.

U svom iskazu policijski službenik XXXX YYYY naveo je da je za vrijeme dok je službeno vozilo Dacia bilo parkirano kod njegove porodične kuće u trajanju od 3 sata i 54 minute koristio pauzu i da je obavljao unaprijed planirani razgovor sa informatorom. Policijski službenik XXXX YYYY bio je dužan, u skladu sa članom 4. Uputstva o postupanju policijskih službenika Uprave policije MUP-a ŽZH prilikom komunikacije sa licima iz šire društvene zajednice i sa pripadnicima drugih sigurnosnih agencija upoznati neposredno nadređenog rukovodnog policijskog službenika i od njega dobiti odobrenje, u skladu sa članom 4. stav (2) navedenog Uputstva nakon završetka službenog planiranog kontakta policijski službenik je obavezan izvijestiti neposredno nadređenog policijskog službenika i izjasniti se službenom zabilješkom u kojoj će evidentirati i prethodno dobiveno odobrenje nadređenog, što je policijski službenik XXXX YYYY propustio učiniti.
GPS sistem MUP ŽZH ugradio je u službena vozila kako bi se ugradnjom ovakvog sistema u službena vozila MUP-a imali podaci o trenutnoj poziciji svakog službenog vozila, odnosno kako bi imali podatke o patrolnom vozilu koje je najbliže mjestu prijavljenog događaja, a u ovom slučaju vozilo Dacia trebalo je biti na području mjesta Privalj, kako policijski službenik XXXX YYYY nije mogao valjano i pravovremeno odgovoriti na zadatak izvršen je ispis iščitavanja istorije kretanja vozila Dacia Duster reg. oznaka XXX-X-XXX, pošto je navedeno vozilo trebalo biti na području mjesta Privalj, a ne u Gradu Široki Brijeg kod kuće policijskog službenika XXXX YYYY. Na ispisu GPS-a za službeno vozilo marke Dacia Duster reg. oznaka XXX-X-XXX nije prikazan identitet niti jednog policijskog službenika, pa tako ni XXXX YYYY, na njemu nisu vidljivi lični podaci policijskog službenika, nego se po rasporedu službe i putnom nalogu vidi ko je upravljao navedenim vozilom. Lični podaci policijskog službenika XXXX YYYY nisu proslijeđeni trećim licima, PU Široki Brijeg podnositelj Zahtjeva za pokretanje internog postupka protiv policijskog službenika XXXX YYYY jedna je od četiri Policijske uprave na području ŽZH, a u Upravi policije nalaze se četiri sistemske jedinice (Sektor uniformisane policije, Sektor kriminalističke policije, Ured policijskog komesara i Odjel za profesionalne standarde) iz čega se vidi da su podaci koji su korišteni vezani za obavljanje Internog postupka protiv policijskog službenika XXXX YYYY za počinjenje povrede službene dužnosti iz članka 107. stavak (1) tački 1. (neizvršenje, nesavjesno, nepravovremeno ili nepažljivo izvršenje službenih zadataka) Zakona o policijskim službenicima (Narodne novine ŽSH, broj: 8/07, 16/07, 13/08, 17/08, 12/15 i 4/18). 
U provedenom postupku, Agencija je utvrdila sljedeće:
Podnosilac prigovora je policijski službenik MUP-a, koji je 19.11.2 periodu od 14:00 do 22:00 sati obavljao drugu smjenu na poslu, koristeći službeno neoznačeno vozilo marke Dacia Duster registarskih oznaka XXX-X-XXX.
MUP ŽZH je koristeći GPS uređaj koji se nalazi u službenom neoznačenom vozilu marke Dacia Duster registarskih oznaka XXX-X-XXX, utvrdio da se navedeno vozilo u periodu od 17:30 do 21:24 sati, nalazilo parkirano u Frankominskoj ulici u Širokom Brijegu, na kojoj se nalazi porodična kuća podnosioca prigovora.
Policijska uprava Široki Brijeg je Odjelu za profesionalne standarde podnijela Zahtjev za pokretanje internog postupka protiv podnosioca prigovora, uz koji je dostavila Službenu zabilješku podnosioca prigovora i kopiju lokacije putem GPS uređaja službenog neoznačenog vozila marke Dacia Duster registarskih oznaka XXX-X-XXX.
MUP ŽZH je instalirao GPS sistem u službena vozila kako bi imao podatke o trenutnoj poziciji svakog službenog vozila, odnosno kako bi imao podatke o patrolnom vozilu koje je najbliže mjestu prijavljenog događaja.
MUP ŽZH nije donio interni akt o kojim je regulisano prikupljanje podataka putem GPS uređaja, te o tome nije obavijestio policijske službenike.

Prigovor je djelimično osnovan.
Zakon o zaštiti ličnih podataka (u daljem tekstu: Zakon) predstavlja osnovnu legislativu koja neposredno određuje obradu ličnih podataka. Shodno članu 1. Zakona, njegov osnovni cilj je da svim licima na teritoriji Bosne i Hercegovine, bez obzira na njihovo državljanstvo ili prebivalište, osigura zaštitu ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose.

Prema članu 3. Zakona:

-  lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica;

- nosilac podataka je fizičko lice čiji se identitet može ustanoviti ili identifikovati, neposredno ili posredno, naročito na osnovu jedinstvenog matičnog broja te jednog ili više faktora karakterističnih za fizički, fiziološki, mentalni, ekonomski, kulturni ili socijalni identitet tog lica;

-  obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organizovanje, pohranjivanje, prerađivanje ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje;

-  kontrolor je svaki javni organ, fizičko ili pravno lice, agencija ili drugi organ koji samostalno ili s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.
Shodno navedenim definicijama, MUP ŽZH je kontrolor koji putem GPS sistema koji je instaliran u službenim vozilima obrađuje lokacijske podatke službenih vozila, te na posredan način obrađuje lične podatke policijskog službenika koji upravlja službenim vozilom.
Podnosilac prigovora je naveo da je njegov nadređeni uvidom u GPS sistem instaliran u službenom neoznačenom vozilu Dacia Duster, kojim je podnosilac obavljao redovnu drugu smjenu dana 19.11.2019. u periodu od 14:00h do 22:00h, utvrdio da se predmetno vozilo određeni vremenski period nalazilo parkirano u Frankominskoj ulici u Širokom Brijegu, te da u tom vremenskom periodu nije izvršavao poslovne zadatke.
Dalje, podnosilac je naveo da su Policijska uprava Široki Brijeg, Uprava policije MUP-a ŽZH, Odjel za profesionalne standarde i MUP ŽZH obrađujući lokacijske podatke službenog vozila Dacia Duster za dan 19.11.2019. u vremenu od 14.00 do 22.00 sati posredno utvrdili njegov identitet jer je upravljao vozilom, te su na taj način uz drugu dokumentaciju nezakonito obradili njegove lične podatke i proslijedili ih trećoj strani.

U izjašnjenju MUP ŽZH je naveo da je GPS sistem ugradio u službena vozila kako bi imao podatke o trenutnoj poziciji svakog službenog vozila, odnosno kako bi imao podatke o patrolnom vozilu koje je najbliže mjestu prijavljenog događaja. Navedeno je da na ispisu GPS-a za službeno vozilo marke Dacia Duster registarskih oznaka XXX-X-XXX nije prikazan identitet niti jednog policijskog službenika, pa tako ni podnosioca prigovora, na njemu nisu vidljivi lični podaci podnosioca, nego se po rasporedu službe i putnom nalogu vidi ko je upravljao navedenim vozilom. Takođe, navedeno je da lični podaci podnosioca nisu proslijeđeni trećim licima, jer je Odjel za profesionalne standarde jedna od organizacionih jedinica Uprave policije MUP-a ŽZH.
U članu 4. Zakona propisani su osnovni principi obrade ličnih podataka kojih su obavezni da se pridržavaju svi kontrolori. Zakonom je u članu 4. stav (1) tačka a) propisano da je kontrolor obavezan da lične podatke obrađuje na pravičan i zakonit način. Ovaj princip podrazumijeva obradu ličnih podataka na osnovu saglasnosti nosioca podataka ili se obrada vrši bez saglasnosti ukoliko je ispunjen jedan od uslova propisanih u članu 6. Zakona.
Primjenjivi uslovi za obradu ličnih podataka bez saglasnosti nosioca podataka iz člana 6. Zakona propisani su u tačkama a) i d), a to su ako kontolor vrši obradu ličnih podataka u skladu sa zakonom ili je obrada neophodna da bi se ispunile nadležnosti utvrđene zakonom i ako je obrada ličnih podataka potrebna za ispunjenje zadatka koji se izvršava u javnom interesu. 
U ovoj pravnoj stvari relevantni su sljedeći propisi:
· Zakon  o policijskim službenicima Županije Zapadnohercegovačke („Narodne novine ŽZH“ broj: 8/07, 16/07, 13/08, 17/08 i 12/15);
· Zakon o radu („Narodne novine ŽZH“ broj: 11/17).
Zakonom o policijskim službenicima Županije Zapadnohercegovačke („Narodne novine ŽZH“ broj: 8/07, 16/07, 13/08, 17/08 i 12/15) regulišu se policijske ovlasti i radnopravni status policijskih službenika Županije Zapadnohercegovačke. Članom 97. istog zakona propisano je da se na policijske službenike i kadete primjenjuju Zakon o radu Županije Zapadnohercegovačke, ostali zakoni i kolektivni ugovori kojima se uređuju prava i obaveze iz radnih odnosa ukoliko nije drugačije određeno tim zakonom.

Zakonom o radu u članu 30. propisano je da se lični podaci radnika ne mogu prikupljati, obrađivati, koristiti ili dostavljati trećim licima, osim ako je to određeno zakonom ili ako je to potrebno radi ostvarivanja prava i obaveza iz radnog odnosa.

Dakle, obrada ličnih podataka u smislu Zakona o radu, koja se odnosi na radnopravni status zaposlenog je ograničena na podatke koji su potrebni da bi se ostvarila određena prava i izvršile određene obaveze.
Iz navedenog proizilazi da zakonom nije izričito dato ovlaštenje za upotrebu GPS sistema, ali da je isti moguće koristiti ukoliko je neophodan za ostvarivanje zakonitih prava i obaveza iz radnog odnosa.
Obaveza je policijskih službenika da svjesno i odgovorno izvršavaju radne zadatke, da radno vrijeme koriste produktivno i da na zakonit način koriste službena sredstva, kao što je i pravo MUP-a ŽZH da vrši kontrolu obaveza policijskih službenika i zakonitog korištenja službenih sredstava.

U obavljanju svojih poslova, policijski službenici koriste označena i neoznačena službena vozila. GPS sistemom se ne obrađuju lični podaci policijskih službenika, već se obrađuju lokacijski podaci službenog vozila. Međutim, na osnovu druge dokumentacije je moguće posredno utvrditi identitet policijskog službenika koji upravlja službenim vozilom. 

Naime, prema rasporedu smjene i putnom nalogu se može utvrditi koji policijski službenik je koristio službeno vozilo u određeno  vrijeme, na koji način i kojom se putanjom kretao ili gdje je vozilo stajalo.

Pomoću navedenih podataka MUP ŽZH može nadgledati lokaciju vozila koje koriste policijski službenici u toku smjene. Takođe, MUP ŽZH može koristiti lokacijske podatke u slučaju otuđenja vozila.
MUP ŽZH je GPS sistem ugradio u službena vozila kako bi korištenjem ovakvog sistema imao podatke o trenutnoj poziciji svakog službenog vozila, odnosno kako bi imao podatke o patrolnom vozilu koje je najbliže mjestu prijavljenog događaja.
Nesporno je pravo MUP-a ŽZH da u službena vozila instalira GPS sistem i na taj način zaštiti vlastitu imovinu, te dobije podatke o trenutnoj poziciji svakog službenog vozila, odnosno patrolnog vozila koje je najbliže mjestu prijavljenog događaja.

Na ispisu GPS uređaja za službeno vozilo marke Dacia Duster registarskih oznaka XXX-X-XXX nije prikazan identitet podnosioca prigovora, na njemu nisu vidljivi lični podaci podnosioca, nego se po rasporedu službe i putnom nalogu vidi da je na dan 19.11.2019. u periodu od 14:00h do 22:00h obavljao drugu smjenu koristeći navedeno službeno vozilo. Takođe, lični podaci podnosioca nisu proslijeđeni trećoj strani, jer je Odjel za profesionalne standarde jedna od organizacionih jedinica Uprave policije MUP-a ŽZH, kao kontrolora.

S obzirom na navedeno, prigovor u dijelu da je MUP ŽZH nezakonito obradio lične podatke podnosioca prigovora na način da je obradio njegovo ime i prezime u svojstvu policijskog službenika koji je  upravljao službenim vozilom i podatke dostavio trećoj strani, je neosnovan.

Dakle, nije došlo do povrede Zakona o policijskim službenima i Zakona o radu, jer se radi o izvršavanju prava i obaveza iz radnog odnosa. S tim u vezi identifikacija podnosioca prigovora u kontekstu izvršavanja njegovih službenih zadataka ne može se smatrati povredom privatnosti od strane poslodavca MUP-a ŽZH. 
Nadalje, u prigovoru je istaknuto da MUP ŽZH nije donio interni akt prije, a niti poslije instaliranja GPS uređaja u službena vozila kako bi policijski službenici bili informisani o svrsi korištenja GPS sistema. U izjašnjenju MUP-a ŽZH nije navedeno da li su policijski službenici informisani o svrsi korištenja GPS uređaja, te da li je prikupljanje podataka putem GPS uređaja regulisano internim aktom MUP-a ŽZH.
Dakle, radi se o uvođenju novog načina obrade podataka o lokaciji vozila putem GPS sistema, a na osnovu koga se posredno može utvrditi i lokacija policijskih službenika koji koriste vozilo, a o čemu službenici nisu obaviješteni.
Kao što je prethodno istaknuto, nesporno je pravo MUP-a ŽZH da u službena vozila instalira GPS sistem, ali o tome mora obavijestiti policijske službenike.
Zakonom je u članu 22. propisano „Kontrolor podataka prije početka prikupljanja podataka obavještava nosioca podataka, ako on o tome već nije obaviješten, o sljedećem:
a) o svrsi obrade,

b) o kontroloru, prijemnom organu ili trećoj strani kojoj će podaci biti dostupni,

c) o zakonskoj obavezi dostavljanja podataka za obradu,

d) o posljedicama u slučaju da nosilac podataka odbije tako postupiti,

e) o slučajevima u kojima  nosilac podataka ima pravo odbiti dostaviti lične podatke,

f) o tome da li je pribavljanje ličnih podataka na dobrovoljnoj osnovi,

g) o postojanju prava pristupa i prava ispravke podataka koji se na njega odnose.
Dakle, obaveza MUP-a ŽZH je da prije instaliranja GPS uređaja u službena vozila obavijesti policijske službenike o svrsi korištenja GPS sistema, o kontroloru, prijemnom organu ili o trećoj strani kojoj će podaci prikupljeni sistemom biti dostupni, te o posljedicama u slučaju da policijski službenik odbije da vozilo koje koristi u službene svrhe bude praćeno putem GPS sistema.

Prikupljanje podataka putem GPS uređaja mora biti regulisano internim aktom MUP-a.
Internim aktom treba da budu detaljnije razrađeni i regulisani svi segmenti obrade podataka putem GPS sistema instaliranog na službena vozila MUP-a ŽZH.

Naime, donošenjem internog akta i upoznavanjem policijskih službenika sa tim aktom podrazumijeva se da su policijski službenici u skladu sa članom 22. Zakona informisani o postavljanju GPS uređaja.

Shodno naprijed navedenom, a na osnovu člana 40. stav (2) tačka e) Zakona, riješeno je kao u dispozitivu ovog rješenja.
Pouka o pravnom lijeku:

Protiv ovog rješenja nije dopuštena žalba ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja  rješenja.      
           D I R E K T O R   

            Petar Kovačević

Dostavljeno:                                                                                                                                                                                                                            

- Podnosiocu prigovora,
- Ministarstvo unutrašnjih poslova Županije Zapadnohercegovačke

  Ulica IV Brigade HVO Stjepan Radić 11

  88320 Ljubuški,

- U spis predmeta.  

